
Il star dal venderdi è stà Tim Krohn. Tut sulet ha el fatg ina multimediashow ed ha
persvadì il public. FOTOS C. CADRUVI

In toc «da schnuz»
Represchentaziun fantastica da «A. è in’autra»

■ (pap) Ins ha pelvaira pudì esser
spannegià. Suenter las communica-
ziuns en las medias, suenter l’intro-
ducziun da Guadench Dazzi a l’avertu-
ra dals 12. Dis da litteratura – e
cunzunt suenter in sguard sin il fegl
accumpagnant da «A. è in’autra». Co
vegn quel toc realisà ch’ils dus auturs
Andreas Sauter & Bernhard Studlar
n’han betg vulì scriver «tenor models u
dramaturgias veglias e tradiziunalas»,
mabain sco «puzzle», sco in «maletg che
na po betg vegnir fixà»? Per dir gist a
dretg or: Quai che René Schnoz e la par-
tiziun rumantscha da la DKG (Drama-
tische Kantonsschüler-Gruppe, Cuira)
han mussà en la halla Tircal tgembla, era
propi «da schnuz» – per duvrar il citat
jauer da Dazzi. Persvadì ha tut, tant re-
schia e dramaturgia sco er la realisaziun
viva, giuvna e frestga – ed in pèr giadas
pulit acrobatica, 

Tema dal mintgadi?
Il toc quinta d’ina giuvna che na turna
in bel di betg pli tar ses ami, si’amitga,
ses collegs, ses bab – insumma che na
turna betg pli a chasa. Forsa ord spir
amur, forsa perquai che la vita è pil mu-
ment uschè bella ch’i na po dar pli nagin
augment. È A. (Selina Puorger) morta,
arsa sper ses auto, u è’la ida tar ses Brasi-
lian, sin il qual ella spetgava gia daditg
cun brama? Insumma, i restan enavos
(pli u main trists) l’amant actual Biet
(Martin Cantieni), Nina (Tinetta

Rauch), «Bongo» Hercli (Gion Fluregn
Hassler) ed il bab Fasieli (Erwin Ardü-
ser), sustegnids d’ina vusch dal «off»
(Maurus Blumenthal) tar lur tschertga
mintgatant quasi desperada d’ina re-
sposta. Schnoz lascha giugar sia truppa
giuvna sin trais livels: En moda con-
venziunala sin tribuna, en parts che
vegnan mussadas sco inseriments fil-
mics e sco teater da sumbriva. Mintga-

tant mintga part per sai, bleras giadas
però en diversas cumbinaziuns. E quai
ha persvadì plainamain il public – l’ap-
plaus merità era lung e cordial. E gia
che questa truppa va sin turnea cun «A.
è in’autra» pon ins mo dir «A.revair»!

13/14-11-02, 20.30, scola chantunala, Cuira; 
16-11-02, claustra, Mustér; 23-11-02, sala Puoz,
Samedan; Fribourg (anc betg fixà definitiva-
main)

En l’auto da «Bongo»
Hercli van tuts a la 
sepultura da A. – anc
traumatisads da sia
spariziun nunspetgada
e quasi inchapibla. U
forsa betg? FOTO P. A. PARLI

Dus novs cudeschs rumantschs
Vernissascha dals cudeschs da Lothar Deplazes e da Dumenic Andry

■ (mc) En il rom dals Dis da litteratura
a Domat ha era gì lieu la vernissascha
da dus novs cudeschs rumantschs:
«Enzennas dil cunfar» da Lothar De-
plazes e «Roba da tschel muond» da
Dumenic Andry. Sco edituras segnan
Romania/Renania e la Chasa editura
Artori. Tuts auturs èn anc pauc enconu-
schents en la scena litterara, lur empri-
mas ovras stampadas en furma dad in
agen cudesch èn dentant zunt emper-
mettentas.

Enzennas dal cunfar
La preschentaziun e prelecziun da las
poesias «Enzennas dil cunfar» da Lothar
Deplazes è vegnida moderada da Anita
Simeon. Las 80 poesias che vegnan pre-
schentadas sin 113 paginas èn gruppa-
das en otg chapitels e sa distinguan tras
ina gronda varietad da furmas e stils. El-
las sajan naschidas successivamain en il
decurs dals davos 20 onns. Las poesias
na sajan betg per tut pretsch adina liri-
cas, anzi ella hajan era cumponentas
epicas. Per Deplazes, il renconuschì li-
brettist dad operas, sajan tant la melodia
sco il ritmus fitg impurtants, manegia
Anita Simeon. Deplazes reflecteschia ed

ironiseschia magari era ses agen cunfar.
En egl dattan era las frequentadas me-
tafras che Deplazes applitgescha per de-
scriver sentiments da l’olma. «Sco vi-
schin da Sagon, creschì si a l’ur da
l’Uaul Grond e da la Ruinaulta, hai jau
ina predilecziun speziala per maletgs da
la natira», ha ditg Deplazes. El applitge-
scha magari motivs vegls ed emplene-
scha quels cun novs maletgs. Deplazes
descriva e reflectescha dentant era las
midadas epocalas che n’han betg be in-
fluenzà l’economia, mabain era midà la
concepziun dal mund. El descriva las
perditas betg substituidas, la mancanza
d’orientaziun e la desperaziun che sa
schizunt manar al suicidi. Pliras poesias
da Deplazes èn era deditgadas a l’amur,
cun sia forza unenta ed armoniusa, den-
tant era cun sia forza diabolica e da de-
strucziun.

«Roba da tschel muond»
Uschea sa cloma il titel da l’emprim cu-
desch dal scriptur ladin Dumenic Andry
da Zuoz. Andry appreziescha il gieu cun
pleds ed ha in sensori spezial per situa-
ziuns e cumbinaziuns comicas che pro-
votgeschan il rir. Cla Riatsch ha pre-

schentà l’emprima ovra da Dumenic
Andry a moda fitg ironica. Gia il titel
«Roba da tschel muond» na saja betg
congruent cun il spectrum tematic trac-
tà en ils singuls vers. E Riatsch fa er al-
lusiun a tschertas rupturas (vulidas) da
la logica, accentuond: «Fantasia è fan-
tasia, ma logica è logica.» Ils titels fe-
tschian la parita d’esser neutrals, ils texts
dentant sajan da tut auter gener, mane-
gia Riatsch. L’autur haja in stil prezius e
malign en il medem mument. Tras far
sbagls sapientivs leventia l’autur er il
gust da tschertgar sbagls betg sapientivs.
«L’autur dat a nus ils egliers per far criti-
ca cun ils agens texts, uschia che sia lit-
teratura è in bumerang», di Riatsch per
arrivar a la conclusiun: «Il è bien capa-
ble, celui-là.» E la prelecziun da Du-
menic Andry n’ha betg be cumprovà
quest parairi, ella è era stada fitg diver-
tenta.

En num da las edituras Romania/
Renania e Artori han Ursina Gulde-
mond-Netzer e Martin Cabalzar engra-
zià a tut quels che han pussibilità l’edi-
ziun e publicaziun da las ovras litteraras
da dus poets rumantschs anc pauc enco-
nuschents ad in publicum pli vast.

afk_aushilfe_01
Chattà

afk_aushilfe_01
Textfeld
La Quotidiana 11-11-2002, p. 02




